
Jarraian, Bizkaiko auzo baten egoera sozialaren diagnostiko baten laburpena dago. 

Laburpena irakurri ondoren, 4 ariketa planteatzen dira ebazteko. 

Auzobarri Bizkaiko udalerri bateko auzoa da. 1950eko hamarkadara arte, landa-izaerako 

kokagune txiki bat besterik ez zen, baina hortik aurrera, eta Bizkaiko industria-garapenaren 

testuinguruan, urbanizazio-prozesu handia izan zuen, eta biztanleria asko hazi zen. Hazkunde 

horretan, berebiziko garrantzia izan zuten Espainiako Estatuko beste toki batzuetatik 

etorritako populazioen migrazioek. Horren guztiaren ondorioz, elkarte-sare oparo bat sortu 

zen, era askotako aldarrikapen sozial eta politikoen inguruan sendotzen joan zena. 

Geroago, 1980ko eta 1990eko hamarkadetako desindustrializazio-prozesuek gogor jo zuten 

auzoa, eta murriztu egin ziren egoiliarren lan-aukerak. Gai horretan, beste fenomeno batzuk 

ere agertu ziren, hala nola gazteen droga-kontsumoa, eta horiek ere eragin handia izan zuten 

Auzobarrin. 

2000. urtetik aurrera, eta metatze-eredu berri baten testuinguruan, industriak garrantzia galdu 

zuen eta zerbitzuen sektorea indartu zen, eta beste migrazio-prozesu bat hasi zen auzora 

biztanleak ekartzen. Beste herrialde batzuetako pertsonak iritsi ziren, besteak beste, 

pertsonen zaintzan, ostalaritzan eta merkataritzan lan egitera. Giza- eta kultura-paisaia aldatu 

egin zen, eta horren erakusgarri izan ziren Auzobarriko kaleetan irekitako azken negozioak, 

erlijio-kultuko lokal berriak edo auzoko eskolako ikasleen ezaugarriak. 

Azken urteetan, zenbait ahots sortu dira auzoan, migrazio berrien ondorioz Auzobarrin egon 

diren aldaketak kritikatzen dituztenak. Auzoaren nortasuna desitxuratzen ari dela diote, eta 

kanpotik datozen pertsonak ez daudela prest integratzeko. Adibide modura, auzoko plaza 

aipatzen dute: jatorri askotako jendea dago, inoiz baino gehiago, baina, aldi berean, zatikaturik 

dago, zein bere eremuan, eta elkarren artean harreman gutxi izaten dute plazan egoten diren 

taldeek. 

Kritika horiek izugarri areagotu ziren auzoko azken jaien ondoren: borroka jendetsu bat izan 

zen, eta zenbait gazte-talde egon ziren bertan nahasirik. Udaltzaingoaren arabera, istiluaren 

jatorria zera izan zen, gazte arrazializatu bati ukatu egin ziotela taberna batean sartzea, baina 

horrek ez du eragotzi jendea egotea auzoan gazte migratzaileak gatazkaren erantzule egiten 

dituena.  

Auzo-elkarteetariko batek –Auzobarri Gureak– bere egin du diskurtso hori, eta horixe 

zabaltzen ari da. Publikoki adierazten dute, etengabe, Auzobarriko kaleetan ugaritu egin direla 

lapurretak eta erasoak, eta nabarmendu dute haietariko batzuk emakumeen eta LGTBIQ+ 

pertsonen aurkakoak izan direla. Esaten dute lapurreta-erasoon erantzuleak, neurri handi 

batean, gazte atzerritartzat jotzen dituztenak direla.  

Horrez gainera, paskinak agertu dira kaleetan, bere buruari "Auzobarriko jubilatuak" izena 

eman dion talde batek sinaturik. Talde horrek auzoko adinekoek jasaten duten segurtasun 

falta salatzen du, eta, gorde antzean, badirudi bere egiten duela auzoko arazoak migrazioari 

leporatzeko diskurtsoa.  

Erakunde publiko eskudunek aitortzen dute gora egin dutela emakumeen eta LGTBIQ+ 

pertsonen aurkako hitzezko erasoengatiko salaketek, baina azpimarratzen dute ez dagoela 

inolako frogarik erakusten duenik kolektibo jakin batek berariazko erantzukizuna duela 

ugaritze horretan. 

Beste alde batetik, beste auzo-elkarte batek —Auzobarri Aurrerak— ohartarazi du sortzen ari 

den diskurtsoak joera arrazista eta xenofoboa daukala. Gainera, azpimarratu du ezen, 

bizilagunen arteko gatazka-gertakariak azpimarratzen direnez, ikusezin bihurtzen ari direla era 

berean gertatzen ari diren topaketa-ekintzak; esate baterako, zer ahalegin egin dituen eta 

arrakasta izan duen eskolako gurasoen elkarteak askotarikoen espazio parte-hartzaile gisa 

eratzeko. 

Beste alde batetik, auzoko mugimendu feministak eraso guztiei aurre egiteko beharra 

azpimarratu du, baina bat dator Auzobarri Aurrera elkartearekin eta berdin egiten dio uko 

kolektibo batzuk kriminalizatzeari. 

Azkenik, auzoan gertatzen ari denari buruzko eztabaidak jauzi egin du oraintsu sare sozial 

birtualetara. Hala ere, sare horietan iritzia ematen ari dira, eta alde nahiz kontra agertzen, 

Auzobarrin presente ez dauden pertsonak eta talde politikoak. Horrek are gehiago zapuztu du 

giroa, batez ere gazteekin lotutako auzoko espazioetan, hala nola aisialdi-guneetan edo 

ikastetxeetan. Horiek horrela, gazte arrazializatu bik eraso fisikoa jasan dute eta horrek lesio 

larri samarrak eragin dizkie. Gainera, gizarte-entitate batek kudeaturiko etxebizitza bat dagoen 

atari batean pintada anonimo bat agertu da, non auzoa kanpoko jendearekin betetzea 

leporatzen zaion. 

2.1 ARIKETA 

Administrazio Publikoko proiektuen garapenari aplikatutako kulturarteko eskumenen eskuliburuak 

komunitate bateko soziabilitate-modu desberdinei buruzko Carlos Giménezen sailkapena 

jasotzen du.  

Identifikatu ezazu testuan soziabilitate-modu horietako bakoitzaren adibide bat, jarraibide 

hauen arabera: 

o Modu esplizituan adierazi beharko da zein soziabilitate-moduri dagokion 

identifikatutako adibide bakoitza.  

o Soziabilitate-modu bakoitzeko adibide bakarra identifikatuko da. 

Gehieneko puntuazioa: puntu bat (1). 

2.2 ARIKETA 

Gorroto arrazista, xenofobo, ijitoen aurkako eta LGTBIfobikoko gertakarietan jarduteko tokiko 

gidak, 6.3.4 apartatuan, gorroto-gertakarien hiru mailako sailkapen bat jasotzen du. Maila 

bakoitzak gertakarien tipologia bat biltzen du. 

 

Identifika ezazu testuan hiru maila horietako bakoitzerako gertakari espezifiko baten adibide 

bat, eta adierazi, gainera, zein mailari dagokion, jarraibide hauen arabera: 

 

o Maila bakoitzeko adibide bakarra identifikatuko da. 

o Aukeraturiko adibidea ez da inola ere bat etorriko maila bakoitzean jasotako 

mota generikoarekin (beste gertaera batzuk). 

Gehieneko puntuazioa: 3 puntu.  

2.3 ARIKETA 

BizkaiSare 2030. Bizkaiak gizarte kohesionatua eratzeko abian ipini duen estrategia komunitarioak 

zenbait ardatz estrategiko ezarri ditu. 

Herritarren eskubideak eta lankidetza sustatzeko teknikari ertaina zara, BFAren Gizarte 

Kohesioa Sustatzeko Zuzendaritzan, eta Auzobarriko gizarte- eta komunitate-kohesioa 

sustatzea helburu duten hiru jarduera formulatu behar dituzu, jarraibide hauen arabera: 

o Formulatutako jarduera bakoitza estrategiaren ardatz bati lotu beharko zaio, eta 

ardatz hori esplizituki identifikatu beharko da.  

o Formulaturiko jardueretariko bakoitzak bat etorri beharko du hautaturiko ardatz 

bakoitzean ezarritako tipologiarekin. 

o Ardatz estrategiko bakoitzeko jarduera bakarra formulatu ahal izango da. 

o Formulaturiko jarduera bakoitzak testuan aipatutako gune, kolektibo, eragile edo 

gaietako bat jaso beharko du gutxienez, baina beste batzuk ere aipatu ahal izango 

dira.  

Gehieneko puntuazioa: 3 puntu. 

 

 

 

 

 

 

 

 

 

 

 

 

 

 

 



 

7 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

8 

 

 

 

 

 

 

 

 

 

 

 

 

 

 

 

 

 

 

 

 

 

 

 

  



 

9 

2.4 ARIKETA 

Aniztasunaren eta Gizarte Kohesioaren II. Planak (2025-2027-2030), 2.2 puntuan, Ikuspegi 

intersekzionalean sakontzea, hiru maila ezarri ditu eta haietan zehazten du ikuspegi hori. Maila 

bakoitzak ikuspegi intersekzionalarekin lotutako zenbait orientabide/pista jasotzen ditu. 

Gizarte-kohesioko teknikaria zara BFAn, eta Auzobarrin kulturen arteko bizikidetza 

sustatzea helburu duten hiru jarduera formulatu behar dituzu, jarraibide hauen arabera: 

o Jarduera bakoitza 2.2 puntuan jasotako pista/orientazio batekin lotu beharko da, 

eta horiek esplizituki eta arrazoituta identifikatu beharko dira. 

o Pista/orientabide bakoitzeko jarduera bakarra formulatu ahal izango da. 

o Jarduera bakoitzak testuan aipatutako gune, kolektibo, eragile edo gaietako bat 

jaso beharko du gutxienez, baina beste batzuk ere aipatu ahal izango dira. 

Gehieneko puntuazioa: 3 puntu. 

